
Riżoluzzjoni tal-Parlament Ewropew dwar ir-ratifika tat-Trattat dwar il-Kummerċ tal-
Armi
(2013/2955(RSP))

Il-Parlament Ewropew,

– wara li kkunsidra t-Trattat dwar il-Kummerċ tal-Armi adottat mill-Assemblea Ġenerali 
tan-NU fit-2 ta' April 2013,

– wara li kkunsidra d-Deċiżjjoni tal-Kunsill 2010/336/PESK tal-14 ta’ Ġunju 2010 u d-
Deċiżjjonijiet preċedenti tal-Kunsill dwar l-attivitajiet tal-UE b'sostenn għat-Trattat dwar 
il-Kummerċ tal-Armi 1,

– wara li kkunsidra l-Pożizzjoni Komuni 2008/944/PESK tal-UE li tiddefinixxi regoli 
komuni li jirregolaw il-kontroll tal-esportazzjoni ta' teknoloġija u tagħmir militari2,

– wara li kkunsidra r-riżoluzzjonijiet tiegħu ta' Ġunju 20073 u ta' Ġunju 2012,

– wara li kkunsidra l-Artikolu 34 tat-Trattat ta’ Lisbona,

– wara li kkunsidra l-Artikolu  110(2) tar-Regoli ta' Proċedura tiegħu

Kunsiderazzjonijiet ġenerali

1. Jilqa' l-konklużjoni, bl-awspiċji tan-Nazzjonijiet Uniti, ta' Trattat dwar il-Kummerċ tal-
Armi legalment vinkolanti dwar il-kummerċ internazzjonali tal-armi konvenzjonali wara 
seba' snin ta' negozjati twal; ifakkar li t-Trattat għandu l-għan li jipprevjeni u jeqred il-
kummerċ illeċitu tal-armi u li jipprevjeni d-devjazzjoni tagħhom, u li jiġi stabbilit reġim 
trasparenti għat-trasferimenti legali;  jinnota li t-Trattat huwa pass deċiżiv lejn żieda fir-
responsabilità u t-trasparenza fit-trasferimenti tal-armi;

2. Jenfasizza li s-suċċess fit-tul tar-reġim tat-Trattat dwar il-Kummerċ tal-Armi jiddependi 
fuq il-parteċipazzjoni ta' kemm jista' jkun pajjiżi, u b'mod partikolari tal-atturi ewlenin 
kollha fil-kummerċ internazzjonali tal-armi; jilqa' l-fatt li l-maġġoranza tal-Istati Membri 
tan-NU diġà ffirmaw it-Trattat u jħeġġeġ lill -oħrajn biex jagħmlu l-istess;

3. Jirrikonoxxi l-importanza tal-industrija tal-armi għat-tkabbir u l-innovazzjoni, minbarra r-
rwol fundamentali tagħha ta' forniment ta' kapaċitajiet vitali; ifakkar l-interessi leġittimi 
tal-Istati biex jakkwistaw armi konvenzjonali u li jeżerċitaw id-dritt tagħhom għall-
awtodifiża u li jipproduċu, jesportaw, jimportaw u jittrasferixxu armi konvenzjonali;

4. Jenfasizza, fl-istess ħin, li t-trasferimenti illegali jew mhux regolati tal-armi setgħu 
kkawżaw tbatija umana, ħeġġu l-kunflitti armati, l-instabilità, l-attakki terroristiċi u l-

                                               
1 ĠU L 152, 18.6.2010, pp. 14 sa 20.
2 ĠU L 335, 13.12.2008, pp. 99 sa 103.
3 Testi adottati, P6_TA(2007)0282.

korruzzjoni, bil-korollarju tagħhom li l-iżvilupp soċjoekonomiku jiddgħajjef, jinkiser l-
istat tad-dritt, id-drittijiet tal-bniedem u l-liġi umanitarja internazzjonali; 

Kamp ta’ applikazzjoni

5. Jiddispjaċih li t-Trattat ma jdaħħalx definizzjoni komuni u preċiża ta' armi konvenzjonali;  
jilqa' madankollu l-użu ta' kategoriji wiesgħa biex jiġu ddeterminati liema tipi ta' armi 
huma kkonċernati; huwa partikolarment sodisfatt bl-inklużjoni tal-armi żgħar, l-armi ħfief, 
l-ammunizzjon/il-munizzjon u l-partijiet u l-komponenti tagħhom;  jistieden lill-Istati 
Partijiet jifhmu kull kategorija fis-sens wiesa' tagħha fil-leġiżlazzjoni nazzjonali tagħhom;

6. Jesprimi wkoll t-tħassib tiegħu li t-Trattat ma jkoprix l-aspetti kollha tal-kummerċ tal-armi 
bħar-rigali, is-self, il-kirjiet, it-trasferimenti teknoloġiċi jew kwalunkwe forma ta' 
trasferiment, kif espressament mitlub fir-riżoluzzjoni tiegħu tal-2012 u jistieden lill-Istati 
Partijiet jimlew din l-ommissjoni fis-sistemi tagħhom ta' trasferiment tal-armi;

7. Jilqa' d-dispożizzjonijiet li li għandhom l-għan li jipprevjenu d-devjazzjoni tal-armi; 
jinnota madankollu li libertà kbira titħalla f'idejn l-Istati Partijiet fid-determinazzjoni tal -
livell ta' riskju tad-devjazzjoni tal-armi; jiddispjaċih li l-munizzjonijiet u l-partijiet u l-
komponenti mhumiex koperti mid-dispożizzjonijiet ikkonċernati, u jistieden lill-Istati 
Partijiet jirrimedjaw din fil-liġijiet nazzjonali tagħhom; 

Kriterji u standards internazzjonali

8. Jenfasizza l-valur simboliku u legali għoli tal-obbligu impost mit-Trattat fuq l-Istati 
Partijiet biex jimplimentaw sistema ta' kontroll nazzjonali għat-trasferimenti tal-armi (l-
esportazzjoni, l-importazzjoni, it-transitu, it-trasburdjar u l-kiri);

9. Jilqa' b'mod partikolari l-projbizzjoni ta' kwalunkwe trasferiment jekk l-Istat ikollu 
għarfien fil-mument tal-awtorizzazzjoni li l-armi se jintużaw biex jitwettqu ġenoċidju, 
reati kontra l-umanità u d-delitti tal-gwerra; 

10. Jilqa' l-introduzzjoni ta' kriterji dwar il-mudell tal-Pożizzjoni Komuni tal-UE tal-2008 li  
tiddefinixxi regoli komuni li jirregolaw il-kontroll tal-esportazzjonijiet ta' teknoloġija u 
tagħmir militari; jilqa' l-fatt li t-trasferiment tal-armi huwa projbit jekk l-Istati Partijiet 
jivvalutaw li hemm "riskju predominanti" għall-armi li jimmina l-paċi u s-sigurtà jew li se 
jintużaw biex:  (1) tinkiser il-liġi umanitarja, (2) jinkisru d-drittijiet tal-bniedem, (3) 
titwettaq kriminalità organizzata u (4) jitwettaq terroriżmu; jinnota madankollu li n-
nuqqas ta' definizzjoni preċiża ta'  x'inhu "riskju prevalenti" jħalli lill-Istati Partijiet 
b'libertà kbira; jitlob għalhekk linji gwida legalment vinkolanti aktar stretti dwar dawk il-
kwistjonijiet; L-implimentazzjoni u r-rappurtar

11. Jenfasizza l-importanza ta' implimentazzjoni effettiva u kredibbli tat-Trattat b'definizzjoni 
ċara tar-responsabbiltajiet tal-Istati Partijiet;  jirrimarka f'dan ir-rigward li marġini kbir ta' 
interpretazzjoni jitħalla f'idejn l-Istati Partijiet; 

12. Jiġbed l-attenzjoni lejn l-obbligu tal-Istati Partijiet li jirrapportaw annwalment dwar l-
esportazzjonijiet tagħhom u l-importazzjonijiet ta' armi konvenzjonali; jappella bil-qawwa 
biex dawn ir-rapporti jsiru disponibbli għall-pubbliku bħala regola ġenerali; 

13. Jemmen li t-trasparenza sħiħa tiddependi ħafna fuq ir-responsabilizzazzjoni għall-
parlamenti, iċ-ċittadini u l-organizzazzjonijiet tas-soċjetà ċivili, u jħeġġeġ l-istabbiliment 
ta' mekkaniżmi ta' trasparenza li jippermettu l-involviment tagħhom biex il-gvernijiet 
tagħhom jinżammu responsabbli;

14. Jilqa' d-dispożizzjonijiet għall-kooperazzjoni internazzjonali u l-assistenza u l-
istabbiliment ta' fond fiduċjarju volontarju li jassisti lill-Istati Partijiet li jeħtieġu sostenn 
biex jimplimentaw it-Trattat;

15. Jilqa' ukoll l-istabbilment ta' Konferenza tal-Istati Partijiet li se titlaqqa' regolarment 
sabiex tiġi reveduta l-implimentazzjoni tat-Trattat; 

L-UE u l-Istati Membri

16. Ifakkar li l-UE hija l-unika unjoni ta' stati li għandha l-qafas legalment vinkolanti tagħha, 
unika fid-dinja, li permezz tagħha qed jitjieb il-kontroll tal-esportazzjoni tal-armi;

17. Jirrikonoxxi r-rwol koerenti u konsistenti tal-UE u tal-Istati Membri tagħha fl-appoġġ tal-
proċess internazzjonali tal-ħolqien ta’ regoli vinkolanti li jirregolaw il-kummerċ 
internazzjonali tal-armi; jilqa' l-fatt li l-Istati Membri kollha ffirmaw it-Trattat; jistieden lil 
dawk li għadhom m'għamlux hekk biex jirratifikaw it-Trattat malajr kemm jista' jkun; 

18. Iħeġġeġ lill-Istati Membri sabiex jiżguraw li jissodisfaw iż-żewġ obbligi ta' rappurtar tal-
UE u n-NU fl-ispirtu ta' trasparenza u kompletezza, u li jippromwovu t-trasparenza u l-
iskambju ta' informazzjoni u l-aħjar prattiki dwar it-trasferimenti tal-armi u d-devjazzjoni 
globalment armi;

19. Jistieden lill-UE u lill-Istati Membri tagħha jipprovdu sostenn lill-pajjiżi terzi li jeħtieġu l-
assistenza fit-twettiq tal-obbligi tat-Trattat; iħeġġiġhom jikkontribwixxu għall-fond 
fiduċjarju volontarju li għandu jiġu stabbilit f'konformità mat-Trattat;

20. Jiġbed l-attenzjoni lejn id-dispożizzjoni għall-emendar tat-Trattat bħala l-aħħar għażla 
permezz ta' maġġoranza ta' tliet kwarti tal-Istati Partijiet jekk dan ikun meħtieġ, u 
jinkoraġġixxi lill-UE u l-Istati Membri tagħha jagħmlu użu minn din id-dispożizzjoni fil -
futur biex ikomplu jsaħħu r-reġim u jeliminaw il-lakuni;

21. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-
parlamenti nazzjonali tal-Istati Membri tal-UE, lill-Viċi President tal-Kummissjoni/lir-
Rappreżentant Għoli tal-Unjoni għall-Affarijiet Barranin u l-Politika ta' Sigurtà, lill-
Kummissjoni, kif ukoll lis-Segretarju Ġenerali tan-Nazzjonijiet Uniti.


